
ΕΙΣ ΤΟΝ ΕΣΠΕΡΙΝΟΝ

Εις το, Κύριε εκέκραξα, ιστώμεν Στίχους ς' και ψάλλομεν Στιχηρά Προσόμοια προεόρτια γ'.

 Ήχος δ'. Έδωκας σημείωσιν
Δεύτε συνανέλθωμεν, τω Ιησού αναβαίνοντι, εις το όρος το άγιον, κακεί ακουσώμεθα, φωνής Θεού ζώντος, Πατρός προανάρχου, δια νεφέλης φωτεινής, προσμαρτυρούσης εν θείω Πνεύματι, αυτού την γνησιότητα, της αϊδίου Υιότητος, και τον νουν φωτιζόμενοι, εν φωτί φως οψώμεθα.

Δεύτε προχορεύσωμεν, και εαυτούς εκκαθάρωμεν, και πιστώς ετοιμάσωμεν, προς θείαν ανάβασιν, της υψηλοτάτης, Θεού πολιτείας, όπως επόπται της αυτού, μεγαλειότητος εποφθείημεν, και δόξης επιτύχοιμεν, ην κατιδείν ηξιώθησαν Αποστόλων οι πρόκριτοι, μυστικώς εν τω όρει Θαβώρ.

Δεύτε νυν την κρείττονα, αλλοιωθέντες αλλοίωσιν εαυτούς εις την αύριον, καλώς ευτρεπίσωμεν, εν όρει προσβήναι, Θεού τω αγίω, την αναλλοίωτον Χριστού, δόξαν
αστράπτουσαν κατοπτεύσοντες, λαμπρώς υπέρ τον ήλιον, και το τρισσόν αυγαζόμενοι, φως εν τούτω δοξάσωμεν, την αυτού συγκατάβασιν.

Έτερα. Του Αγίου. Ήχος πλ. δ .
Χαίροις, ιερέων καύχημα, των μοναζόντων φωστήρ, ο του γένους διάκοσμος, ο πολύς την σύνεσιν, και τον ζήλον θερμότατος, της ησυχίας στύλος ολόφωτος, της
ακριβείας, γνώμων ευθύτατος, πράξεως έρεισμα, θεωρίας άβυσσος πάντων ομού, των καλών αρχέτυπον, Πάτερ Ευθύμιε.

Ως εξ ουρανού διήχησεν, επί της γης η φωνή, της βροντής σου αοίδιμε, εν τροχώ ως γέγραπται, τω του κόσμου πληρώματι, αι αστραπαί δε της πολιτείας σου,
τη οικουμένη πάση επέφαναν, ως γαρ υπόπτερος, πανταχού διέδραμεν η περί σου, φήμη διαγγέλουσα, τα σα θαυμάσια.

Το των αρετών κειμήλιον, ο της σοφίας κρατήρ, των χαρίτων το τέμενος, η πηγή η βρύουσα, νεκταρώδη διδάγματα, πνεύματι θείω αναστομούμενα, γαληνοτάταις,
ροαίς επάρδοντα, γης τα πληρώματα, ο λαμπρός Ευθύμιος ιεραρχών, κλέος το περίφημον, ανευφημείσθω πιστώς.

Δόξα... Και νυν... Ήχος πλ. α'
Δεύτε αναβώμεν εις το όρος Κυρίου, και εις τον οίκον του Θεού ημών και θεασώμεθα την δόξαν της Μεταμορφώσεως αυτού, δόξαν ως μονογενούς παρά Πατρός, φωτί προσλάβωμεν φως, και μετάρσιοι γενόμενοι τω πνεύματι, Τριάδα ομοούσιον υμνήσωμεν εις τους αιώνας.

Εις τον Στίχον, Στιχηρά Προσόμοια. Ήχος β'. Οίκος του Εφραθά
Φέγγει των αρετών, εκλάμποντες προσβώμεν, εν όρει τω αγίω, οψόμενοι την θείαν, Κυρίου Μεταμόρφωσιν.

Στιχ. Σοι εισιν οι ουρανοί, και ση εστιν η γη.
Σήμα θεοπρεπές, Θεότητος δεικνύει, προ του Σταυρού τοις μύσταις, ως ήλιος εκλάμψας, Χριστός εν όρει σήμερον.

Στιχ. Θαβώρ και Ερμών εν τω ονόματί σου αγαλλιάσονται.
Φύσιν την εξ Αδάμ, Χριστός αμείψαι θέλων; εν όρει νυν απαίρει, Θαβώρ παραγυμνώσων, τοις μύσταις την Θεότητα.

Δόξα... Και νυν... Ήχος β'
Ο εν τω όρει τω Θαβώρ μεταμορφωθείς εν δόξη Χριστέ ο Θεός, και υποδείξας τοις Μαθηταίς σου την δόξαν της σης Θεότητος, καταύγασον και ημάς, τω φωτί της
σης επιγνώσεως, και οδήγησον εν τη τρίβω των εντολών σου, 
ως μόνος αγαθός και φιλάνθρωπος.

Απολυτίκιον Ήχος δ'
Χριστού την Μεταμόρφωσιν προϋπαντήσωμεν, φαιδρώς πανηγυρίζοντες τα προεόρτια, πιστοί και βοήσωμεν· Ήγγικεν η ημέρα της ενθέου ευφροσύνης, άνεισιν εις το όρος το Θαβώρ ο Δεσπότης, της Θεότητος αυτού απαστράψαι την ωραιότητα.



























ΕΙΣ ΤΟΝ ΟΡΘΡΟΝ

Μετά την συνήθη Στιχολογίαν οι Κανόνες ο Προεόρτιος, και ο του Αγίου.

Κανών Προεόρτιος, ου Ακροστιχίς η Αλφάβητος.
Ωδή α'. Ήχος δ'. Ανοίξω το στόμα μου
Αστράφθητι κάτωθεν, φως ουρανού υπέρ ήλιον, και γη ακουτίσθητι, ρήματα ζώντος Θεού· την Υιότητα, τω μεταμορφουμένω, Πατήρ μαρτυρήσει γαρ, 
επί του όρους Θαβώρ.

Βροτός το ορώμενον, αλλά Θεός το κρυπτόμενον, επί το Θαβώριον, Χριστός ανέρχεται, της Θεότητος, αυγήν παραγυμνώσαι, ταις υπέρ τον ήλιον, δόξης λαμπρότησι.

Γνωστώς νυν προέρχεται, εμφανισθήναι Μωσή Χριστός, και δόξαν την άρρητον, δείξαι εν όρει Θαβώρ, τη προς πρόσωπον, αμέσως ομιλία. Γηθόμενοι σήμερον προεορτάσωμεν.

Κανών του Αγίου. Η ακροστιχίς, άνευ Θεοτοκίων: Τω Πατρί αρχή, δουλικώς προσφθέγγομαι.
Ωδή α'. Ήχος πλ. δ'. Αρματηλάτην Φαραώ.
Των εγκωμίων η μεγίστη θάλασσα, των προσηκόντων τω σω, περιφανεί βίω, Πάτερ ιερώτατε, κορυφουμένη πάντοθεν, απωθείται το σκάφος, της ευτελούς διανοίας
μου, όμως ταις ευχαίς σου τολμήσω θαρρών.

Ώσπερ αστήρ εωθινός ανέτειλας, εν τοις εσχάτοις καιροίς, ότε η νυξ αύτη του βίου προέκοψεν, η δε ημέρα ήγγικε, προς το φως διεγείρων, της του Κριτού επιλάμψεως,
τους εν αμαρτίαις καθεύδοντος.

Πρέμνος εκ ρίζης ευγενούς ανέδραμες, φύλλοις ωραίοις κομών, τοις φυσικοίς δώροις, οις θεόθεν είληφας, ταις αρεταίς δε κύκλωθεν, ως ελαία εν οίκω, Θεού
κατάκαρπος Όσιε, Πάτερ Ιεράρχα Ευθύμιε.

Από νεότητος ζυγόν αράμενος, τον ελαφρότατον, υπεριδών πλούτου και τρυφής αοίδιμε, και του κενού φυσήματος, κατελέγης τω θείω των μοναζόντων συστήματι,
λάμπων αρεταίς υπέρ ήλιον.

Θεοτοκίον
Μεγαλυνέσθω θεοπλόκοις άσμασιν, η πολυΰμνητος, Λόγου Θεού Μήτηρ, των Αγγέλων καύχημα, των Αθλητών το στήριγμα, των Οσίων η δόξα, πατριαρχών εγκαλλώπισμα, ων σφραγίς ο μέγας Ευθύμιος.

Είθ' ούτω το Τριώδιον
Ωδή α. Ήχος δ'. Άσομαί σοι Κύριε ο Θεός μου
Ταύτην προεόρτιον την ημέραν, επιτελούντες οι πιστοί, της Μεταμορφώσεως, Χριστού του Λυτρωτού ημών, κροτήσωμεν εν άσμασι.
Την είσοδον φθάσαντες της Αγίας, Μεταμορφώσεως Χριστού, και ημείς αστράψωμεν, ταις θείαις αλλοιώσεσιν, αυτήν κατασπαζόμενοι.
Όρος υψηλότατον την καρδίαν, κεκαθαρμένην εκ παθών, έχοντες οψόμεθα, Χριστού την Μεταμόρφωσιν, φωτίζουσαν τον νουν ημών.

Δόξα...
Τριάδα προσώπων τη διαιρέσει, Μονάδα φύσιν θεϊκήν, πάντες προσκυνήσωμεν, Πατέρα, τον άναρχον, Υιόν και Πνεύμα Άγιον.
Και νυν... Θεοτοκίον
Την άμωμον Κόρην εξ ης προήλθε, μετά σαρκός άνευ τροπής, Χριστός ο Θεός ημών, υμνήσωμεν άπαντες, ως όντως Θεοτόκον πιστοί.

Προεόρτιος. Ωδή γ'. Τους σους υμνολόγους.
Δεσπόζων της κτίσεως απάσης, ωράθης μορφήν δούλου λαβών, εν η το της Θεότητος, απρόσιτον απαύγασμα, τοις Μαθηταίς παρέδειξας, 
καθώς εχώρουν θεάσασθαι.

Εν όρει επείγεται αστράψαι, της δόξης ο ήλιος Χριστός, και τον εξ ύψους λάμποντα, φωστήρα αμαυρώσαι φωτί, ου ταις αυγαίς λαμπόμενοι, προερτάσωμεν σήμερον.

Ζωής αιωνίου εκπληρώσων, τα ρήματα πάρεστι Χριστός, άπερ δεικνύων πράγματα, τοις φίλοις επιγνώσεσθαι, εν εαυτώ ηυδόκησε, την πατρικήν δόξαν αστράπτουσαν.


Του Αγίου. Ο στερεώσας κατ’ αρχάς.
Τοις βουλομένοις τα λαμπρά, των επί γης τιμωμένων, απορρίψας νουνεχώς αντί πάντων, εν ετήρησας σαυτώ, την περί λόγους δύναμιν, όθεν η οικουμένη, μέγαν
πλουτεί σε διδάσκαλον.

Ρητορική μεν η πυρός, πνείουσα μένος εις άκρον, εκπεπόνητο συντόνω μελέτη, το δε ήθος σοι σοφέ, μηδέν προσήκον ρήτορσι, φιλοσοφίαν όντως, υψηλήν εμνηστεύσατο.

Ίνα συλλέξης το γλυκύ, και νεκταρώδες κηρίον, ως η μέλιττα σοφέ τους λειμώνας, περιΐπτασο παντός, λόγου συλών το χρήσιμον, και διανοίας σίμβλοις, φιλοπονών
εθησαύριζες.

Από της δύσεως φανείς, ως ήλιος την πορείαν, εναντίαν τω παντί συν ολίγοις, εν τη σπάνει του καλού, περιφανώς εβάδισας, όθεν την Εκκλησίαν, υψόθεν πάσαν
κατέλαμψας.




Θεοτοκίον
Αδυνατούσι προφανώς, οι δυνατοί περί λόγους, τας απείρους αφορμάς εξαντλήσαι, των επαίνων των εις Σε, διο καγώ πανύμνητε, τον ιεράρχην άδων, και Σοι των
ύμνων απάρχομαι.

Κάθισμα του Αγίου. Ήχος πλ. δ . Ω του παραδόξου θαύματος.
Πόλιν, Βασιλίδα νεύματι, θείω διέπειν λαχών, το βασίλειον έδειξας, της ψυχής σου μέγεθος, εν καιροίς αντιβαίνουσι, κοσμών παντοίως την Εκκλησίαν Χριστού,
πτωχοίς αφθόνω, χειρί δωρούμενος, ζήλον τον ένθεον, υπέρ αξιώματος του ιερού, και δώρου του κρείττονος, επιδεικνύμενος.

Δόξα... Και νυν... Προεόρτιον. Ήχος δ'. Επεφάνης σήμερον
Επεφάνη ήστραψε, τοις εν τω σκότει, ο της δόξης Ήλιος, τας της Θεότητος αυγάς, εν τω Θαβώρ ανερχόμενος, ου την φωσφόρον, τιμήσωμεν έλευσιν.

Προεόρτιος. Ωδή δ'. Ο καθήμενος εν δόξη
Η ουράνιος χορεία, τοις γηΐνοις συγγέγηθε, και προεορτάζει, την του Φωτοδότου επίλαμψιν, ην ασυγκρίτως αστράψει αμειβόμενος, την βροτείαν μορφήν, εν Θαβώρ
ως ηυδόκησε.

Θεανθρώπω παρουσία τοις ανθρώποις ωμίλησας, και θαυμάτων πλήθει, κόσμον μυστικώς κατεφώτισας, εξαστραπτούση δε δόξα της Θεότητος, υπερέλαμψας εν τω Θαβώρ απροσίτω φωτί.

Ιησούς Ναυή ο γόνος, πριν τον ήλιον έστησε, προτυπών ημέραν, την του θείου Πάθους, συ δε Σωτήρ, προ του Τιμίου Σταυρού σου, σέλας έκρυψας του ηλίου, αυγή
του προσώπου σου Κύριε.

Του Αγίου. Συ μου ισχύς Κύριε.
Ρεύμα χωρούν, κατά πρανούς επιστάμενος, το του κόσμου, μάταιον δοξάριον, ου παρεσύρης τον λογισμόν, όθεν ο της δόξης, Θεός σε επισκεψάμενος, εις δόξαν
υπερτάτην, από δόξης ανάγει, και δυνάμεως Πάτερ εις δύναμιν.

Χρίσμα σεπτόν, ιερωσύνης δεξάμενος, εκ της θείας, ψήφου ιερώτατε, και λογικής μάνδρας προστατείν, κατηξιωμένος, τη Βασιλίδι των πόλεων, επέστης ωρισμένος,
άνωθεν τη προνοία, ταύτης θείος ποιμήν και διδάσκαλος.

Η αρετή, και βασιλεύσιν αιδέσιμον, η σοφία, φοβερόν σε έδειξεν, τοις περί λόγου διηνεκώς, κατατριβομένοις, η εν τοις πράγμασι σύνεσις, εξαίρετον εν πάσι,
νομοθέτην και στάθμην, τα πρακτέα και μη δοκιμάζουσα.

Δουλαγωγών, το της σαρκός χείρον φρόνημα, και παιδεύων, έπεσθαι τω πνεύματι, και καθυπείκειν δουλοπρεπώς, νηστείαις συντόνοις, και αγρυπνίαις εκέχρησο,
και πόνοις ανενδότοις, την ιλύν εκκαθαίρων, και το πάχος λεπτύνων θεόπνευστε.




Θεοτοκίον
Νέον ημίν, Θεόν παιδίον εγέννησας, προ αιώνων, τον συγκαθεζόμενον, τω προανάρχω Αυτού Πατρί, και τω παναγίω, συνδοξαζόμενον Πνεύματι, Μαρία Θεοτόκε, δια σπλάγχνα ελέους, χρηματίσαι Υιόν Σου θελήσαντα.

Προεόρτιος. Ωδή ε'. Εξέστη τα σύμπαντα
Κυρίω γηθόμενοι, πιστώς ακολουθήσωμεν· ιδού γαρ ανέρχεται προς όρος, μύστας προκρίτους συνεπαγόμενος οις εν απροσίτω καλλονή, λάμψας υπέρ ήλιον, υποδείξει την δόξαν αυτού.

Λαμπρύνθητι σήμερον, ο ουρανός φαιδρότερον· άνεισιν ιδού γαρ προς το όρος· όθεν αστράψει Χριστός απλέτω φωτί, τας ηλιακάς μαρμαρυγάς, δόξη της Θεότητος,
αμαυρών ως φωτός χορηγός.

Μυστήριον δείκνυσι, Χριστός τοις Μαθηταίς εν Θαβώρ, λάμψας υπέρ αίγλην τω προσώπω, τω στολισμώ δε των ιματίων αυτού, λευκανθείς φαιδρώς ώσπερ χιών, ο αναβαλλόμενος, ως ιμάτιον φως ψαλμικώς.

Του Αγίου. Ίνα τι με απώσω.
Ορθοδόξως στοιχήσας, δόγματι πανόλβιε της Εκκλησίας Χριστού, τους πολυκινδύνους, Ακινδύνου του λήρου κακόφρονας, θιασώτας ήλεγχες ισχυραίς αντιλογίαις, και σοφαίς αποδείξεσι χρώμενος.

Υπέρ δόξης ματαίας, τους αποσκιρτήσαντας πατρώου δόγματος, και περιπεσόντας, τω κρημνώ του Λατίνων φρυάγματος, νουθετών ελέγχων αδιαλείπτως ου κατώκνεις, καν εις τέλος ασύνετοι έμειναν.

Λάμπων βίω και λόγω, προς τους Ιταλούς εξαπεστάλης ήλιος, των αντιβλεπόντων, αμαυρώσας τας όψεις και θαύματος, τας ψυχάς πληρώσας των συνιέντων του μεγέθους, της ψυχής σου θεόφρον Ευθύμιε.

Ιεράς ποίμνης Πάτερ, οίακας εδέξω μοναστών ηγούμενος, των ενασκουμένων, τη μεγίστη ποτέ των Στουδίου Μονή, την τροφήν ευκαίρως επιμετρών ως οικονόμος,
και ψυχών και σωμάτων πιστότατος.

Θεοτοκίον
Ο το παν ουσιώσας, Λόγος υπερούσιος και ομοούσιος, τω Πατρί δι’ οίκτον, ουσιούται εν μήτρα Σου Δέσποινα, και αρχήν λαμβάνει ο χρονικής αρχής απάσης, απειράκις απείρως επέκεινα.

Προεόρτιος. Ωδή ς'. Την θείαν ταύτην
Νυμφώνα δόξης μελλούσης χαράς, τοις φίλοις ευτρεπίζων ανέρχεται, επί το όρος Χριστός, προς πολιτείαν μετάρσιον, εκ βίου χαμαιζήλου, ανακομίζων αυτούς.
Ξενίζων φρένας Χριστός Μαθητών, ουράνιον εν γη σέλας ήστραψε, νόμου και Προφητών, δουλοπρεπώς παριστών αρχηγούς, υφ' ων νεκρών και ζώντων, προσμαρτυρείται Θεός.

Ο λύχνος φάναι νυν άρχεται, Χριστός εν αυχμηρώ τόπω φαύσεσι, της θεϊκής αστραπής, ου προς την λάμψιν οδεύσωμεν, εν αίγλη του προσώπου, αυτού γηθόμενος.


Του Αγίου. Ιλάσθητί μοι Σωτήρ.
Καθέδραν την υψηλήν, προσαναβήναι καλούμενος, τω πόθω της ιεράς, ησυχίας Όσιε, προληφθείς ανένευες, τους θορύβους πάντως, και την δόξαν εκτρεπόμενος.
Ως λύχνος αειλαμπής, ουκ έμελλες υπό μόδιον, εναποκείσθαι αεί, διο σε ο Ύψιστος, εις λυχνίαν τίθησι, την υψηλοτάτην, καταυγάζοντα τα πέρατα.
Σιγώσα Πάτερ σοφέ, και φθεγγομένη παραίνεσις, αγνείας υπογραμμός, ελέους διδάσκαλος, ο σος βίος προύκειτο, ευτελείας τύπος, και λιτότητος υπόδειγμα.
Παρατιθείς λογικήν, και ψυχοτρόφον εστίασιν, πολυτελώς τους πιστούς, δαιτύμονας έτρεφες, άρτον χαριζόμενος, και τροφήν Αγγέλων, 
ουρανόθεν καταβαίνουσαν.

Θεοτοκίον.
Υπερφυώς επί Σοι, τα κατά φύσιν μαχόμενα, συνήλθε Μήτερ αγνή, παρθενία γέννησις, ω φρικώδες άκουσμα, τον Θεόν γαρ τίκτεις, τον το παν υποστησάμενον.

Κοντάκιον Προεόρτιον. Ήχος δ'. Επεφάνης σήμερον
Εν τη θεία σήμερον Μεταμορφώσει, η βροτεία άπασα, φύσις προλάμπει θεϊκώς, εν ευφροσύνη κραυγάζουσα· Μεταμορφούται Χριστός, σώζων άπαντας.

Συναξάριον
Τη Ε´ του αυτού μηνός, προεόρτια της Αγίας Μεταμορφώσεως του Κυρίου και Θεού και Σωτήρος ημών Ιησού Χριστού.

Τη αυτή ημέρα, Μνήμη του Αγίου Ευθυμίου, Πατριάρχου Κωνσταντινουπόλεως.

Τη αυτή ημέρα, Μνήμη τού  Αγίου Μάρτυρος Ευσιγνίου.
Ευσίγνιον τέμνουσι τον Χριστού φίλον,
Τομής μέχρι κράζοντα, Χριστός μοι σέβας.
Ούτος ην το γένος Αντιοχεύς, στρατιώτης γεγονώς επί Κώνσταντος του Χλωρού, πατρός του Αγίου και Μεγάλου Κωνσταντίνου. Παρέτεινε δε επί τη στρατεία μέχρις
Ιουλιανού του παραβάτου, ήδη 110 ετών γενόμενος, εν δε τη στρατεία διαπρέψας έτη 67. Ούτος ουν κατέστη τω Ιουλιανώ εις εξέτασιν, και διελέγξας αυτόν, ως
την πάτριον παραβάντα ευσέβειαν, και την του Θεού τιμήν μεταγαγόντα επί τα είδωλα, και αναμνήσας αυτόν της αρετής του Μεγάλου Κωνσταντίνου, και όπως εκ
θείας επιφανείας επί την πίστιν μετήχθη την εις Χριστόν, τοις μεν άλλοις συνετός έδοξε, και δια μακρών χρόνων πραγμάτων και ιστοριών έμπειρος, ο δε Ιουλιανός
μυκτηρίσας αυτόν, ξίφει την κεφαλήν αυτού τμηθήναι προσέταξε. Και ούτος επληρώθη εν Χριστώ αυτού η μαρτυρία.

Τη αυτή ημέρα, οι Άγιοι Δύο Μάρτυρες και αυτάδελφοι, Καττίδιος και Καττιδιανός, λιθοβοληθέντες τελειούνται.
Βουνούς λίθων έστησαν υψηλούς Λόγε,
Δι' ων ανήλθον προς σε σύγγονοι δύο.

Τη αυτή ημέρα, η Αγία Νόννα, η μήτηρ του Αγίου Γρηγορίου του Θεολόγου, εν ειρήνη τελειούται.
Νόννη θανούση τη καλή καλός γόνος,
Καλόν δίδωσιν εντάφιον τους λόγους.

Τη αυτή ημέρα ο Άγιος Μάρτυς Σόλεβ ο Αιγύπτιος, βέλει τοξευθείς, τελειούται.
Αν συλλαβισθής εξόπισθεν ω Σόλεβ,
Βέλος συνάξεις όργανον του σου τέλους.

Τη αυτή ημέρα, ο Άγιος Φάβιος, Αρχιεπίσκοπος Ρώμης, ξίφει τελειούται.
Κείται Φάβιος νεκρός ο Χριστού θύτης,
Χριστώ προσαχθείς θύμα καινόν εκ ξίφους.

Τη αυτή ημέρα, Μνήμη του Αγίου Όσβαλντ, του Σκώτου.

Τη αυτή ημέρα, ο Άγιος Νεομάρτυς Χρήστος ο εκ Πρεβέζης, εν Κω, εν έτει 1668, δια μαχαιρών και πυρός τελειούται.
Τω του Παρακλήτου πυρί, Χρήστος πυρωθείς,
του φθαρτού πυρός χαριτωθείς κατεφρόνησεν.

Τη αυτή ημέρα, Μνήμη του Οσίου Ευγενίου του Αιτωλου.
Σοφίαν Ευγένιε, τιμήσας πάλαι,
στέφανον δόξης παρά του Λόγου έχεις.
Ταις των Αγίων σου πρεσβείαις, ο Θεός, ελέησον ημάς. Αμήν.



Προεόρτιος. Ωδή ζ'. Ουκ ελάτρευσαν.
Προς μετάρσιον ψυχής ύψος ανάγοντι, των Μαθητών εκλογήν, ακολουθήσωμεν νυν, Χριστώ κατοπτεύσοντες ξένα θεάματα, θαμβηθέντες δε, συν αυτοίς εκβοήσωμεν· ο Θεός ευλογητός ει.

Ρυπωθείσαν εκκαθάρας φύσιν βρότειον, ύδατί τε και πυρί, εν τη οικεία σαρκί, την ταύτης λαμπρότητα υποδεικνύεις Σωτήρ, τω προσώπω σου, λάμψας υπέρ τον ήλιον, εις μελλούσης δόξης τύπον.

Συνανέλθωμεν Χριστώ εις όρος άγιον, συναναφέροντι, τους Ζεβεδαίου υιούς, και Πέτρον τον πρόκριτον, ους εξελέξατο, δόξης μάρτυρας, της εαυτού κραυγάζοντας·
ο Θεός ευλογητός ει.

Του Αγίου. Θεού συγκατάβασιν.
Ρημάτων αι χάριτες, των προϊόντων από του στόματος, του τιμίου σου Πάτερ, υπέρ σειρήνια μέλη θέλγουσαι, των ακουόντων ψυχάς κατευφραίνουσι, και λογισμούς
θολερούς εξαποπλύνουσιν.

Ορθίως τω βήματι, εστηλωμένος τας υπέρ πάντων ευχάς, τω Δεσπότη προσήγες, ειρηνικάς τε θυσίας έθυες, τας αναιμάκτους και λαόν αφήγνιζες, ταις μυστικαίς
τελεταίς και σωτηρίοις σοφέ.

Σαλπίσας εκάλεσας, εν υψηλώ και θείω κηρύγματι, της ελεημοσύνης, πτωχών αγέλας υπέρ τους μύρμηκας, ους διατρέφων αφθόνως ουκ έληγες, τον σιτοδότην σαφώς υπερβαλών Ιωσήφ.

Φωνής σου επήκουε, και σιωπώντος ως του Μωσέως ποτέ, ο Δεσπότης των όλων, ότε τας χείρας εις προσευχήν επηρκώς, ένθεος όλος εφαίνου μετάρσιος, και εκδημών προς αυτόν τη ανατάσει του νου.

Θεοτοκίον
Η όντως αλήθεια, γης της αγίας Σου εξανέτειλεν, από του ουρανού δε δικαιοσύνη σαφώς διέκυψεν, ο των απάντων Θεός υπεράμωμε, ο επί γης ουρανόν Σε δείξας
έμψυχον.

Προεόρτιος. Ωδή η'. Παίδας ευαγείς
Τις μη εκπλαγή παντάναξ Λόγε, την μεγαλοπρέπειαν, της δόξης σου; ην μεταμορφούμενος, έδειξας τοις φίλοις σου, ταις θεϊκαίς λαμπρότησι, περιαστράψας αυτούς, μεθ' ων προεορτάζοντας πίστει, λάμπρυνον φωτί σου, ημάς τους σε υμνούντας.

Ύψος ουρανίου πολιτείας, και δόξης της αϊδίου θείαν έλλαμψιν, δώρησαι τοις δούλοις σου, νυν προεορτάζουσι, της σης Μεταμορφώσεως λαμπράν πανήγυριν, εν
η φως απαστράπτων φαιδρύνεις, τους σε ανυμνούντας, Χριστόν τον φωτοδότην.

Φωτός χορηγός και φως υπάρχων, απρόσιτον και αΐδιον προάναρχε, ο αναβαλλόμενος, φως ώσπερ ιμάτιον, φως εν τω κόσμω έλαμψας, μετά σαρκός προελθών, και φως επί του όρους αστράπτεις, δόξης της πατρώας,
 δεικνύς τον χαρακτήρα.

Του Αγίου. Επταπλασίως κάμινον.
Θεοειδής γενόμενος, και λαμπρός την διάνοιαν, τας ιεραρχίας των αΰλων τάξεων, αΰλως κατώπτευσας, καθηγεμόνι τω ιερώ, Μάρτυρι Χριστού Διονυσίω κατ’ ίχνος,
επόμενος και μέλπων· των Αγγέλων οι δήμοι τον Κύριον υμνείτε, φωνή τη τρισαγία.
Επιτιμών τοις πταίουσι, κατά λόγον αοίδιμε, κέντρω της μελίσσης φειδομένως έπληττες, ου ξίφει και δόρατι, αλλ’ ως πατήρ φιλόστοργος, τέκνα του καλού παρά
μικρόν εκτραπέντα, παιδεύων ενουθέτεις, επιστρέφων ευτέχνως, και πάλιν επανάγων εις το προσήκον Πάτερ.
Γήρα και νόσω σώματος, και καμάτοις τρυχόμενος, τοις εξ αρετής των ιερών συνάξεων, ουδόλως ημέλησας, αλλ’ εν αυταίς εκάστοτε, μάκαρ παραβάλλων προθυμίας επλήρους, τους ψάλλοντας τω Κτίστη· Ιερείς ευλογείτε, λαός υπερυψούτε εις πάντας τους αιώνας.

Γενναιοτάτη χρώμενος, τη ενστάσει θεόληπτε, προς την καινοτόμον του φρικτού χαρίσματος, κηλίδα ανέκπλυτον, εν τοις αγώσι μέσοις αρθείς, εις την μακαρίαν
εξεδήμησας λήξιν, λυθέντος του συνδέσμου, και του βάρους ασμένως, τη γη καταλειφθέντος εξ ης και διεπλάσθη.

Θεοτοκίον
Λόγων εμών τα πίονα, και πρωτότοκα θρέμματα, εστεατωμένα πιμελή της πίστεως, εκ πόθου προσάγω Σοι, πενιχράν ολοκαύτωσιν, ευεργεσιών αντί πολλών και μεγάλων, ων πάλαι νηπιόθεν, παραπήλαυσα Κόρη, εκ Σου Θεογεννήτορ της Κεχαριτωμένης.

Του Τριωδίου. Ειρμός άλλος. Τον Βασιλέα Χριστόν
Της του Κυρίου λαμπράς, Μεταμορφώσεως η παρούσα ημέρα, τω κόσμω προαυγάσασα, προτρέπεται, βοάν· Πάντα τα έργα υμνείτε, και υπερυψούτε Χριστόν εις τους αιώνας.

Τη διανοία πιστοί, δεύτε απίωμεν προς το άγιον όρος, ιδείν την Μεταμόρφωσιν, Χριστού την παμφαή· πάντας γαρ φωτίζει, τους 
δοξολογούντας αυτήν εις τους αιώνας.

Σήμερον της του Χριστού, Μεταμορφώσεως καθαρά τη καρδία, προϋπαντήν ποιήσωμεν, και κράξωμεν αυτώ· Πάντα τα έργα υμνείτε, και υπερυψούτε 
εις πάντας τους αιώνας.

Δόξα...
Την εν προσώποις τρισί, μίαν Θεότητα συνθεολογουμένην, Πατέρα Υιόν και Πνεύμα το πανάγιον ομού, πάντα τα έργα υμνείτε, και υπερυψούτε εις πάντας τους αιώνας.
Και νυν... Θεοτοκίον
Ω τεραστίου φρικτού! πως παρθενεύουσα μητράζεις Θεόπαις, τον ουρανού και γης Δεσπότην τίκτουσα Θεόν, ον πάντα τα έργα υμνούμεν, και υπερυψούμεν εις πάντας
τους αιώνας.
Ο Ειρμός
Τον Βασιλέα Χριστόν, ον ωμολόγησαν οι αιχμάλωτοι Παίδες, εν τη καμίνω λέγοντες μεγάλη τη φωνή· Πάντα τα έργα υμνείτε, και υπερυψούτε εις πάντας τους αιώνας.


Προεόρτιος. Ωδή θ'. Άπας γηγενής.
Χαίρει ουρανός, εκ γης ανατέλλοντα νυν προαισθόμενος, Ήλιον τον άδυτον, και θεία δόξη αμβλύναι μέλλοντα ηλιακάς φαιδρότητας, γη δε χορεύει φαιδρώς, ουρανίω αίγλη και λαμπρότητι, λαμπομένη και φως χρηματίζουσα.

Ψάλλων ο Δαυΐδ, την σην Μεταμόρφωσιν προανεφώνησε· Τις ομοιωθήσεται, σοι τω Κυρίω, λέγων υιοίς εν Θεού; συ γαρ ενδοξαζόμενος εν ταις Αγίων βουλαίς, μέγας
ώφθης εν τοις περικύκλω σου, φοβερός εν τη δόξη της θείας μορφής.

Ω Λόγε Θεού, σοφία και δύναμις, και χαρακτήρ του Πατρός, ω Θεέ νοούμενε, πιστοίς και άνθρωπε γνωριζόμενε, της σης Μεταμορφώσεως ημάς αξίωσον, εκτελέσαι, την φαιδράν πανήγυριν, εν φωτί καλών έργων εκλάμποντας.

Του Αγίου. Εξέστη επί τούτω.
Ο μέγας την σοφίαν την καθ’ ημάς, και την έξω ποιμένων ο κράτιστος ο υψηλός, πράξει τε και λόγω περιφανής, ο ιερός Ευθύμιος, άνθεσιν επαίνων χρεωστικοίς,
στεφάνοις εγκωμίων τιμάσθω επαξίως, ως Ιεράρχης ενθεώτατος.

Μετέχων ακηράτου μαρμαρυγής, και αΰλου φωτός εμφορούμενος ο τριλαμπές, άκτιστον εκήρυξας ευσεβώς, τους επί γης τιμώντάς σε, άνωθεν φωτίζεις ηλιακώς, ιθύνων προς το κρείττον την νύκτα διαλύων, των δυσχερών θεομακάριστε.

Αξίως ευφημήσαί σε ατονών, την ωδήν κατά δύναμιν έπλεξα συ δε σκοπών, το της προαιρέσεως υγιές, και της ψυχής το πρόθυμον, άφθονον αντίδος την αμοιβήν,
λεαίνων μοι την τρίβον του βίου και τα νέφη, των πειρασμών αποκρουόμενος.

Ιδού σοι νυν προσπίπτω ικετικώς, ην επέθηκας χείρά μοι ιεροτελεστικήν, ταύτην αναπέτασον προς Θεόν, ειρηνικήν αιτούμενος, και γαληνιώσάν μοι την ζωήν,
συγχώρησιν πταισμάτων και δόξης μετουσίας, της σης καν μέγα το ζητούμενον.

Ευθύμιε το κλέος πατριαρχών, υπέρ τέκνων των σων καθικέτευε μετά πολλής, Θεώ παριστάμενος της τιμής, υφαιρεθέντος Άγιε, μέσου προκαλύμματος υλικού, ιδέας
της αΰλου αμέσως εκφανείσης, ως καθαρώ σοι ιερώτατε.

Θεοτοκίον
Αγγέλων ευφημούσιν αι στρατιαί, πυριμόρφοις αΰλοις εν χείλεσι το κατά Σε, μυστήριον Κόρη το φοβερόν, αυτοίς και αθεώρητον, ημείς τε συμφώνως οι δια Σου,
σωθέντες ώσπερ δώρον τον ύμνον επαξίως, νέμομέν σοι θεοχαρίτωτε.

Του Τριωδίου. Ειρμός άλλος. Σε την απειρόγαμον
Ταύτην προεισόδιον την ημέραν, της σης Κύριε τελούντες πανενδόξου, και παμφαούς Μεταμορφώσεως, ύμνοις σε μεγαλύνομεν.

Την καλήν αλλοίωσιν αλλοιωθέντες, τη Χριστού Μεταμορφώσει, ευρεθώμεν φωτοφανείς, ταις ευπραγίαις ημών, ταύτην μεγαλύνοντες.

Προθύροις ιστάμενοι της ενδόξου, Μεταμορφώσεως Κυρίου, αυγασθώμεν πνευματικώς τας διανοίας ημών, ταύτην μεγαλύνοντες.

Δόξα...
Σε την Τριάδι και Μονάδι, παντεξουσίαρχον ουσίαν, τον Πατέρα και Υιόν, και Πνεύμα Άγιον, ύμνοις μεγαλύνομεν.
Και νυν... Θεοτοκίον
Σε την υπεραγίαν Θεοτόκον, την ανωτέραν των άνω τάξεων, μόνη Αγνή, και πάσης κτίσεως, ύμνοις μεγαλύνομεν.

Ο Ειρμός
Σε την απειρόγαμον Θεοτόκον, την ουράνιον παστάδα, την τεκούσαν τον αρχηγόν της σωτηρίας ημών, εν ύμνοις μεγαλύνομεν.


Εξαποστειλάριον. Προεόρτιον
Οι δόξης εφιέμενοι, ολικώς της ενθέου, το νέφος διακόψωμεν, του γεώδους σαρκίου, μετάρσιοι προς το όρος, το Θαβώρ ανελθόντες, και Μωϋσεί Ηλία τε, Μαθητών τοις πρωτάρχαις συμμετασχείν, θεϊκής ελλάμψεως απροσίτου, αξιωθήναι σπεύσωμεν, φως φωτί προσλαβόντες.

Εις τον Στίχον, Στιχηρά Προσόμοια της εορτής. Ήχος α'. Των ουρανίων ταγμάτων
Της παναγίας ενδόξου Μεταμορφώσεως, προϋπαντήν ποιούντες, τη παρούση ημέρα, Χριστόν δοξολογούμεν τον την ημών, τω πυρί της Θεότητος, αναμορφώσαντα φύσιν, και ως το πριν, αφθαρσίαν απαστράψαντα.

Στιχ. Έλεος και αλήθεια συνήντησαν, δικαιοσύνη και ειρήνη κατεφίλησαν.
Επί το άγιον όρος δεύτε απίωμεν, και την παμφαεστάτην, Μεταμόρφωσιν πίστει, κατίδωμεν Κυρίου, τούτον πιστώς, προσκυνούντες και λέγοντες· Συ ει Θεός ημών
μόνος, ο σαρκωθείς, και θεώσας το ανθρώπινον.

Στιχ. Κύριε, εν τω φωτί του προσώπου σου πορεύσονται.
Αύτη εστίν η ημέρα, η προεόρτιος, μεθ' ην μεταμορφούται, ο Χριστός συμπαρόντων, Μωσέως και Ηλία, και των αυτού Μαθητών εν τω όρει Θαβώρ, φωνής δε θείας λαλούσης· Ούτός εστιν, αληθώς ο εκλεκτός μου Υιός.

Δόξα... Και νυν... Ήχος πλ. α'
Νόμου και Προφητών σε Χριστέ, ποιητήν και πληρωτήν εμαρτύρησαν, ορώντες εν τη νεφέλη, Μωϋσής ο θεόπτης, και Ηλίας ο έμπυρος αρματηλάτης και άφλεκτος ουρανοδρόμος, επί της Μεταμορφώσεώς σου, μεθ’ ων και ημάς του σου φωτισμού αξίωσον Δέσποτα, υμνείν σε εις τους αιώνας.

Και Απόλυσις

